
МИНИСТЕРСТВО ЗА ТРАНСПОРТ

Врз основа на член 57 став 10 од Законот за превоз во патниот сообраќај („Службен 
весник на Република Македонија" бр. 68/04, 127/06, 114/09, 83/10, 140/10,  17/11, 53/11, 
6/12, 23/13, 120/13, 163/13, 187/13, 42/14, 112/14, 166/14, 44/15, 97/15, 124/15, 129/15, 
193/15, 37/16, 71/16, 64/18, 140/18, 163/18 и „Службен весник на Република Северна 
Македонија“ бр. 275/19, 67/22, 170/24, 3/25, 17/25, 101/25 и 223/26), министерот за 
транспорт, донесе

ПРАВИЛНИК ЗА ПОТРЕБНАТА ОПРЕМА И НАЧИНОТ НА ОПРЕДЕЛУВАЊЕТО 
НА КАТЕГОРИЈАТА НА АВТОБУСКИТЕ СТАНИЦИ

Член 1
Со овој правилник се пропишува потребната опрема и начинот на определувањето на 

категоријата на автобуските станици.

Член 2
Секоја автобуска станица како јавен објект кој служи за прифаќање и отпремање на 

автобусите и патниците во внатрешниот и меѓународниот патен сообраќај треба да 
располага со опрема потребна за вршење на дејноста и тоа:

- шалтери за продажба на возни билети во зависност од опременоста на шалтерите 
продажбата на возните билети може да биде: компјутерска, машинска и рачна;

- чекална за прифаќање на патниците што доаѓаат и поаѓаат од автобуската станица 
која треба да биде осветлена и да има поставено места за седење на патниците, да има 
обезбедено греење, вентилација и климатизација;

- систем за информирање на патниците кој можеда биде обезбеден по пат на разгласна 
станица, паноа, видео монитор, телефон или усмено од службено лице;

- гардероба за прифаќање на багаж;
- санитарни простории кои се осветлени и опремени со нужна опрема за одржување на 

хигиената и
- перони за прифаќање и отпремање на автобусите кои треба да бидат обележени со 

арапски броеви видливи за патниците и возачот на автобусот. На пероните можат да бидат 
поставени и семафори со црвено и зелено светло или дисплеј за регулирање на доаѓањето, 
задржувањето и поаѓањето на автобусот. Семафорите и дисплејот треба да бидат 
поставени на место лесно видливо за патниците и возачите. Пероните ноќе и дење при 
намалена видливост треба да бидат осветлени.

Член 3
Покрај пероните за прифаќање и отпремање на автобусите од член 2 алинеја 6 од овој 

правилник, автобуската станица може да располага и со уреден простор наменет за 
паркирање на автобусите кои ги користат услугите на автобуската станица и за паркирање 
на патнички возила.

Автобуската станица треба да располага со унифициран електронски систем со 
електронско плаќање на билетите согласно член 33 од Законот за превоз во патниот 
сообраќај.

Член 4
Категоризацијата на автобуската станица се врши поединечно во зависност од опремата 

од член 2 од овој правилник и располагањето на сообраќајните површини.

Член 5
Категоризација на автобуската станица се врши врз основа на писмено барање за 

утврдување на категоријата.

Правното или физичкото лице кое управува со автобуската станица или на кое му е 
доверено управувањето со автобуската станица, барањето за утврдување на категоријата 
на автобуската станица го доставува до Министерството за транспорт.

Во барањето од став 2 на овој член треба да бидат наведени податоци за опремата од 
член 2 од овој правилник.

Член 6
Категоријата на автобуската станица се утврдува врз основа на опремата која е 

неопходна за нејзиното функционирање.

Член 7
Опремата и уредите на автобуската станица се бодираат. Вкупниот минимален број на 

бодови по категории на автобуски станици утврден е во табела која е дадена во Прилог кој 
е составен дел на овој правилник.

Член 8
Со денот на влегувањето во сила на овој правилник престанува да важи Правилникот за 

потребната опрема и начинот на определување на категоријата на автобуските станици 
(„Службен весник на Република Македонија“ бр.  83/13, 132/13, 20/15 и 129/15).

Член 9
Овој правилник влегува во сила наредниот ден од денот на објавувањето во „Службен 

весник на Република Северна Македонија“.

         Бр. 01-6722/1
24 септември 2026 година Министер за транспорт
               Скопје                Александар Николоски, с.р.

